
ALLA JKELLEMNA FID-DLAM TAL-HAJJA

[I-dlam huwa esperjenza komuni ghalina lkoll. Fil-hajja hemm waqtiet fejn inhossu li s-
separju jinzel fuq ghajnejna, mohhna u galbna u naqtghu qalbna li jghaddi dak il-mument tad-
dlam. Din hija l-esperjenza taghna individwali kif ukoll ta’ ghadd ta’ familji — fil-fatt, kemm
ikun hemm genituri li jibku minghajr ma jintebhu wliedhom stess, ghax ihossuhom li jkunu
dahlu jew dahhluhom fi sqaq mudlam! Hija l-esperjenza ta’ kull min ghandu vokazzjoni —

Meta wiehed isib ruhu f’mument iebes bhal dan, ma jfissirx li dan ikun ragel jew mara
hazina. FI-Ewwel Qari smajna r-rakkont ta’ Abraham. Kieku dan il-pellegrinagg spiritwali
tieghu bdieh b’hafna entuzjazmu; fil-fatt, meta sema’ lill-Mulej isejjahlu, telaq kollox u halla
art twelidu. Ma kienx jaf fejn kien sejjer, imma hu ghamel att ta’ fiduc¢ja f’Alla. Imma
mbaghad Abraham dahal f’fazi tad-dlam! “Waqga’ fuq Abram nghas gqawwi u waqghu fuqu
biza’ u dalma kbira” (Gen 15:12). Min minna ma jafx x’inhu l-biza’ tad-dlam fil-hajja?

Mhux biss hemm id-dlam individwali, imma hemm ukoll dak li hassieba Spanjola, Maria
Zambrano, issejjah “id-dlam kollettiv u kulturali”. Bhala ezempji ta’ dan id-dlam fil-
kollettivita soc¢jali nsemmi dak li ghandu x’jagsam mal-familja — illum tant nisimghu
b’mudelli ta’ familja li bir-ragun nistagsu x’inhi 1-familja. Ghandna mistogsijiet dwar x’inhu
l-bniedem u kemm nistghu nintervienu fil-hajja tieghu. Sahansitra jqumulna mistogsijiet dwar
x’valur ghandha 1-hajja, tant li hawn min hu tant fid-dlam li jahseb li meta ma nkunux nistghu
nerfghu aktar il-pizijiet, allura ntemmu 1-hajja taghna stess jew ta’ haddiehor. M’iniex nitkaza
jew nghaddi gudizzju fuq dawn il-qaghdiet, imma qged naghti xi indikazzjoni dwar xi tfisser
din id-dalma kollettiva u kulturali.

Hemm ukoll il-kollettivita ekklezjali. Ma nkunux boloh li ma nirrikonoxxux li anki 1-
komunita Nisranija tghaddi minn mumenti ta’ dlam. Fl-ahhar Ittra Pastorali ghidna li xi drabi
l-vizjoni taghna ta’ Knisja “ti¢¢cajpar” u ma nafux x’tifsila ser naghtu lil din 1-imbierka Knisja
f’pajjizna. X’tip ta’ Knisja rridu ghas-socjeta taghna?

I¢-¢par li semmejt ifakkarni fl-esperjenza tat-tliet dixxipli li telghu ma’ Gesu fuq l-gholja tat-
Trasfigurazzjoni. F’waqt minnhom, dawn it-tlieta dahlu fi shaba u mtlew bil-biza’. Jien
ninterpreta din is-shaba bhala ¢appa ¢par — xi darba ¢-cpar tant ikun ohxon li wiehed ma jarax
madwaru. Fil-kaz tad-dixxipli dan i¢-¢par kien ikkawzat mit-thabbira li Gesu kien ghadu kif
ghamlilhom dwar il-passjoni u I-mewt tieghu. Ghax gabel telghu fuq I-gholja, Gesu galilhom
li Bin il-bniedem kien ser ibati hafna, ji¢chduh ix-xjuh u l-qassisin il-kbar u I-kittieba u joqtluh
(ara Lq 9:22). Mhux difficli biex nifthmu li fid-dawl ta’ dan il-kliem waqghet dalma fuq il-
menti tad-dixxipli!

Ghalkemm sabu ruhhom f’dawn il-qaghdiet, la Abraham u lanqas d-dixxipli ma qatghu
galbhom mill-hajja, ghax fl-esperjenza tad-dlam u ta¢-¢par huma semghu l-vuci ta’ Alla. Alla
jkellem lill-bniedem anki meta jkun fid-dlam.



Quddiem il-grajja tal-Passjoni, Gesti wkoll bhal hass dalma niezla fuqu, tant li talab lid-
dixxipli tieghu biex jakkumpanjawh ghax ried imur jitlob. Huwa normali li fil-mumenti tad-
dlam u l-ambigwita, il-bniedem jinzel gharkupptejh fil-prezenza ta’ Alla u minn galbu tohrog
il-karba: “Kellemni!”.

Hekk ghamel Abraham u f’dik id-dalma waslitlu 1-Kelma bil-barka ta’ Alla. Alla jwieghdu
dixxendenza kotrana u li l-wirt tieghu jinfirex mix-xmara tal-Egittu sax-xmara tal-Ewfrat.

Hekk ghamlu t-tliet dixxipli u semghu lehen mis-shaba jghid: “Dan hu Ibni I-mahtur, isimghu
lilu”.

Dan id-dlam jitfac¢a f’kull storja umana, anki fl-istorja tal-vokazzjoni. Huwa normali li fid-
dixxerniment tas-sejha wiehed ikollu d-dubji, 1-ambigwitajiet tieghu u jibda jiddubita minn
Alla u minnu nnifsu. Ghalhekk naghmel il-qalb lil dawk l-adolexxenti u zghazagh li jinsabu
fil-mixja vokazzjonali, ghax propju meta jkunu ghaddejjin mill-lejl mudlam tas-sensi
(espressjoni ta’ San Gwann tas-Salib, ta’ Santa Tereza ta’ Ges, ta’ Santa Teresa ta’ Lisieux,
u tal-Beata Teresa ta’ Calcutta), huma jisimghu lehen il-Mulej.

[llum is-seminarista Joseph Hili ser jircievi 1-Ministeru tal-Lettorat biex f’isem il-Knisja jkun
jista’ jxandar il-Kelma ta’ Alla. Ghandna bzonn ta’ persuni li f’din id-dalma kollettiva u
kulturali jwasslulna 1-Bxara t-tajba li hija I-vuci ta’ Alla.

Ma ghandniex ghalfejn nibzghu meta nghaddu mill-esperjenza tal-lejl mudlam, ghax hekk
inkunu nistghu nifhmu lil min jinsab ghaddej minn din il-fazi. Jekk ahna stess ma ngarrbux xi
tfisser din l-esperjenza tad-dlam, facli nkunu ttentati li naqtghu I-qalb jekk mhux ukoll
neskludu lil min hu fid-dlam, lil min qgieghed jaghmel mistogsijiet ezistenzjali tqal, lil min,
frott ta’ dawn il-mistogsijiet mhux imwiegba, jista’ jiehu inizjattivi mhux tajbin ghalkollox.
Ma ghandna naqtghu jiesna minn hadd. Ma ghandniex ghalfejn nirtiraw mir-realtajiet li ma
humiex cari ghalkollox, angas u anqgas intellghu Il-hitan tal-firda jew inhallu l-pregudizzju
jahkimna — imma naraw kif nistghu nimxu flimkien, niddjalogaw u nghinu lil din il-
kollettivita mdallma biex tisma’ l-vuci ta’ Alla. Meta l-bniedem jisma’ “il-Lehen tal-
Mahbub”, imbaghad ikun jista’ jara dak li ma jkunx ged jara b’ghajnejh jew jisma’ bis-sensi
naturali. Hekk gara fuq l-gholja tat-Trasfigurazzjoni. Sa dakinhar ghalihom Gesu kien biss
iben il-mastrudaxxa minn Nazareth; imma wara li ghaddew mill-esperjenza tad-dlam u
waslitilhom il-Kelma, huma setghu jaraw lil Kristu shih — lil Kristu msebbah.

Hekk jigri lilna: ghalkemm id-dlam huwa tqil u kollu riskji, jekk ahna nifthu qalbna ghall-
Kelma kollha hlewwa u verita ta’ Alla, ahna naslu biex naraw dak li llum ma ghadniex
naraw.



